Greidhoek’Festival 2013, oade oan de organisaasje
Dat wie in boppe, dat wie in Bopp-eslach
Troch Joop Bootsma

It Greidhoek’Festival is nei twa kear synonym foar: muzyk, keunst, reüny en in smûk barren. De organisaasje dy ‘t no ûnderbrocht is yn in stiftings is fan doel om ek dit jier foar bêst op te slaan. Oeral om ús hinne de posters mei de ikoan-maskotte Bob Ross: kom14 septimber nei Wommels, tema: oade oan de frou.
Sa stadichoan libje je der nei ta, noch in pear wiken en it is sa fier it Greidhoek’ Festival. Mar de lêste dagen waard ik wat ûnrêstich, wat docht it waar?  In protte harkje nei it waarberjocht, tikje tsjin it waarglês en mar bidde. Sneon te moarn wekker wurde mei rein gekletter op de dakpannen, KU..NST. 

Dy middei, steande oan de goeie kant fan it rút en sjen nei de storein dy’t oer de greiden giselt. Binne de moaiwaargoaden útpoept, nei de moaiste simmer sûnt tiden, ha se it ein yn de bek? 

Tsjoenders
Fiif oere, Femmes Vattaal iepent it festival op de Terp, it reint noch hieltiten. De fammen mepten mei houtenstokken  op de oaljefetten, dat lûkt publyk. Mar it wichtichste, troch dizze trillingen ha se de reinwolken fuortreage. Wat in master set fan de froulju fan de keunst-kommisje. Der is gjin drip wetter mear fallen, mei tanke oan de Femmes. Sa is de toan setten mei it tema: oade oan de frou.
It wie foar it earst dat de Terp der by belutsen is. Mar nei inkele gedichten en solo optredens rûn de Terp  leech. In iepen gat yn it programma en ek gjin ferbining mei it festivalterrein, dat is foar ferbettering fetber. 
Nijsgjirrich is wer de fraach, hoe hat tsjoender Aart Laferte en syn mannen dit kear it terrein omtsjoent. Aart: “Foar my in útdaging om wat oars te betinken. We ha no keazen foar de rûne foarm, mei de bar-tinte sintraal en rûnom ferskate tagongen nei nijsgjirrige lokaasjes. Dat alles ôfbeakene mei reade wanden. Hjirmei wol ik  beweging kreëare ûnder it publyk, dat se nijsgjirrich wurde en rinnen gean. Lit se mar lekker strune.”
Wat my betreft is Aart syn opset slagge, it wie tige smûk en  ik ha wat hinne en wer rûn.
Kâlt en waarm
Op nei it te haatpoadium,  Xigatze. Se  ha no, as oade oan de frou, in sjongfaam yn harren foarmidden, Sjoukje de Boer. Sa as it programmaboekje al skreaun mei eigen muzyk mei absurde bylden en nijsgjirrige Fryske teksten, sa as: “Op de bank sitte mei in sitfleis sjen dvd.” 
Op de doch en sjoch lokaasje spile yn de iglotinte Willy Darktrousers. Yn syn donkere broek en wol hiele sneue ferskes, kaam ik heal depressyf út de iglotinte.
Krekt dêr wei docht de skrille stim fan de sjongfrou fan Cosmic U my tinken oan Yslân. It sit  yn de mystieke hoeke, mei typiske ynstruminten brûkt as in grutte drum en in gitaar dy mei in fioelestôk bespile waard. 

Wat wurde we waarm en blier fan  Einstein Barbie, mei harren opswypkjende muzyk. It is genietsjen, oade oan de beide sjongfammen út Amsterdam. 
Strak

Wat hearre wy dêr, de Beatles, efkes sjen by dizze ‘âldelullemuzyk’. Mar as ik troch de kloft hinne rin sjoch ik op it poadium fjouwer jonge broeke-mantsjes,  fan rûn de santjin jier jong. Mar spylje as âlde rotten, strak yn it swarte pak mei it pakkende Beatles lûd, dûnsje beppe, meisjonge pake. 
Ek Ate de Boer is strak, net yn de klean mar mei syn planning. Oan de oare kant op it poadium fan de Terplûden komt in fette bak herry wei, it is BlackBoxRed mei mar twa leden, in strakke drummer en in famke op de gitaar en sang. Net te liuwen dat dit behindich fyn famke sa in lekkere bak muzikale  herry meitsje kin. En dan nei elk nûmer mei in sêfte stim ‘dank u wel’ seit, ek oade oan dit famke. No efkes bekomme en bykletse mei al dy bekenden.
Keunst of kitch
Tink no net dat der allinne muzyk wie dizze tredde edysje, nee stap mar nei de doch en sjoch lokaasje. De lytse keunstner-bopperkes ha it druk mei klei en stien, dit ûnderlieding fan Jehannes Hibma. 
De senioaren  bopperinnen sitte yn harren reinklean efter de ezel, skildersezel wol te ferstean. Se ha in workshop ‘skilderje as Bob Ross’, dit ûnderlieding fan Paul Smit. It ûnderwerp is wol wat raar, binne we hjir op it Greidhoek’Festival en wat skilderje se: in berchlânskip. Dôchs in súkses, de hiele jûn drokte en de skilderijen, krekt echt, it sil wol drok wurde op de keunstrûte fan 2014.
In de yglotinte bin ik ta rêst  kaam op in strânstoel. Mei in koptelefoan op harkje nei in harkspul: ‘FROU’ fan Jetze de Vries mei bylden fan Elmar Kuiper. Ien sin út dit harkspul hat my de hiele jûn troch de holle spoeke: Ik roek dyn nêstgeur.
Myn ‘glunderspier’

De bekenste namme op de muzyklist de band Hallo Venray,  koe myn gefoelige snaar net reitsje. Wa dat seker wol dogge, binne de leden fan de band Mr. Wallace, mei harren opswypkjende ska muzyk. Mei yn de haadrol it poadiumbist Renske de Boer. Crazy/ Dazy de coverband fan AC/DC die dizze jûn letterlik it locht út. 
Dit jier foar it earst befeiliging (ferplicht) se rûnen de hiele jûn mei de twa fingers in harren  noastergatten.
Want ik kin net oars konkludearje, der hong wer in moai sfearke dizze jûn. In ferskaat oan muzyk wêr  de frou foar bêst opsloech. Keunst en  kultuer, de kultuer fan it moetsjen fan ferskate misken. 
En it waar, de hiele dei der oer   ynsitten en jûns de  moanne troch de beamen sjen. (Of wie dit in trúk fan Aart?) 
De hamfraach bliuwt is it tema, de oade oan de frou, ek by harren oankommen,  hjir inkele froulike reaksjes: “Dit wie in genietfeest.” 
“Wer is ús roas en de Goodiebag?” 
“Genoaten fan de smûke sfear, my ferwûndere oan fan alles en lekker bykletst.”
“Ik ha moarn lest fan myn ‘glunderspier’.” 
Dei dernei

Om njoggen oere binne de organisaasje en frijwilligers drok yn it spier de boel op te romjen. Se binne wurch mar tefreden. Lukas Offinga: “nettsjinsteande it waar oerdei binne der sa’n tûzen besikers west.” Ate: “Foar 2014 ha we al twa bands in de pocket.” Aart: “Hoe it festivalterrein der dan útsjocht? Wylde ideeën spoekje al troch myn holle.” Willem Wijnia, bliuwt cool yn syn rôze t-shirt en koarte broek. En Jan Jelle Kuipers hat it drok mei it tellen fan de lege fetten en kratsjes.
Organisaasje gean troch wêr jimme sterk yn binne. By dizze in oade oan jimme. 
